
Alþingi, nefndarsvið 
149. löggjafarþing 2018-2019 
Þingskjal 1241 -  781. mál 
Stjórnarfrumvarp

Selfossi, 2. maí 2019

Efni: Umsögn um frumvarp til laga um breytingu á ýmsum lagaákvæðum um stjórnsýslu 
búvörumála (flutningur málefna búnaðarstofu)

Vísað er til erindis frá nefndarsviði Alþingis dags. 12. apríl 2019 þar sem ofangreint frumvarp til laga 
var sent Matvælastofnun til umsagnar. Stofnunin vill koma eftirfarandi á framfæri við Alþingi og hefur 
sérstaklega áhyggjur af þróun upplýsingatæknimála innan Matvælastofnunar ef frumvarpið verður 
samþykkt óbreytt og útgjaldarammi hennar skertur með þeim hætti sem fram kemur í greinargerð 
með frumvarpinu. Einnig er rétt að vekja athygli á öðrum efnisatriðum sem fram koma í nefndri 
greinargerð og varða forsendur málsins, stjórnsýslu og eftirlit.

Meginefni frumvarpsins
Í greinargerð þar sem fjallað er um meginefni frumvarpsins kemur fram að verkefni Búnaðarstofu 
Matvælastofnunar falli ekki sérlega vel að kjarnaverkefnum hennar, sem séu matvælaeftirlit og eftirlit 
með heilbrigði og aðbúnaði dýra. Þessu er stofnunin ekki sammála og telur að vel hafi gengið að 
samhæfa verkefni við framkvæmd búvörusamninga innan hennar. Eftirlit með frumframleiðslu og 
aðbúnaði og velferð dýra er einmitt lykiþáttur í eftirliti með framkvæmd stuðningsgreiðslna til bænda 
og sameiginleg uppbygging gagnagrunna og samræmd gagnasöfnun og úrvinnsla er mikilvægur 
þáttur í þessu starfi. Á sama tíma og nú er lagt til að færa Búnaðarstofu Matvælastofnunar til 
ráðuneytisins (ANR), þá er frá síðustu áramótum búið að sameina finnsku matvælastofnunina (Evira) 
og landsbyggðarstofnunina (Mavi) í nýrri matvælastofnun (Livsmedelsverket), sem mun annast 
stuðningsgreiðslur til landbúnaðar þar í landi. Meginstoðir í þessari framkvæmd er samræming 
söfnunar og vinnslu gagna og virkt eftirlit á sviði landúnaðar. Með því frumvarpi sem nú er til 
umfjöllunar á Alþingi má því spyrja hvort nægilega sé horft til slíkra markmiða til að ná fram sem 
bestum árangri við framkvæmd búvörulaga og samhæfingu eftirlits og stjórnsýslu.

Búnaðarstofa Matvælastofnunar
Matvælastofnun tók yfir verkefni Búnaðarstofu Bændasamtaka Íslands (BÍ) í byrjun árs 2016. Vel var 
staðið að flutningi þessara verkefna til stofnunarinnar og hafa verkefni Búnaðarstofu gengið vel frá 
þeim tíma, eins og reyndar má sjá af sameiginlegri umsögn BÍ, Landssambands kúabænda og 
Sambands garðyrkjubænda um frumvarpsdrög í samráðsgátt, sem skv. greinargerð frumvarpsins 
nefna að framkvæmd búvörusamninga hafi verið skýr og lipur á árunum 2018 og 2019. Búnaðarstofa 
er nú staðsett í húsnæði Matvælastofnunar að Dalshrauni í Hafnarfirði og nýtur þar samlegðar við 
aðra þætti í starfsemi stofnunarinnar.

Eftirlit og stjórnsýsla
Samkvæmt greinargerð frumvarpsins er gert ráð fyrir að framkvæmd skoðana hjá umráðamönnum 
búfjár verði áfram í höndum Matvælastofnunar til að sannreyna upplýsingagjöf í haustskýrslum sem 
þeim ber að skila. Þetta er gott dæmi um samlegðaráhrif milli starfsemi stofnunarinnar og þeirra 
verkefna sem Búnaðarstofa hennar sinnir í dag. Í raun hefur gagnkvæmur skilningur á mikilvægi 
samstarfs starfsmanna mismunandi starfseininga innan stofnunarinnar vegna framkvæmdar 
búvörusamninga farið vaxandi á undanförnum árum. Þá kemur fram í greinargerðinni að ekki liggur 
fyrir hvernig farið verður með úrskurðarmál ef verkefni Búnaðarstofu færast til ráðuneytisins. Þau

mál eru ekki mörg en hefur þó fjölgað, m.a. vegna nýrra og endurskoðaðra búvörusamninga, sem 
hefur fjölgað flokkum stuðningsgreiðslna og aukið flækjustig kerfisins. Með núverandi skipan mála 
geta bændur skotið málum til úrskurðar í ráðuneytinu ef upp kemur ágreiningur um ákvarðanir 
Matvælastofnunar. Stofnunin telur að huga verði nánar að þessu og tryggja að bændur fái notið að 
fullu stjórnsýsluréttar.

Upplýsingatæknimál
Eftir flutning Búnaðarstofu frá BÍ til Matvælastofnunar árið 2016 var hafin vinna við uppbyggingu 
upplýsingatæknimála innan stofnunarinnar og komið var á fót upplýsingatækniteymi (UTT), skipað 
þeim sérfræðingum sem að þeim málum koma. UTT hefur lagt fram hugbúnaðaráætlun fyrir 
stofnunina, nú síðast fyrir árið 2019, þar sem tæpar 60 milljónir króna er ætlaðar í þau mál. Til 
viðbótar kemur síðan hýsingar- og rekstrarþjónusta vegna daglegra starfa. Af hugbúnaðaráætlun fyrir 
árið 2019 er um þriðjungur vegna starfa Búnaðarstofu, eða rúmar 20 milljónir, ef reiknaðir eru saman 
gagnagrunnarnir Afurð og einnig Bústofn, sem Matvælastofnun hefur byggt upp frá grunni.

Hluti framlags ríkissjóðs til Matvælastofnunar við flutning verkefna BÍ til hennar árið 2016 var vegna 
upplýsingatæknimála, eða um 16 m.kr. Í kjölfar þess var síðan 15 m.kr. varanlegt framlag til 
stofnunarinnar bæði árið 2017 og 2018 vegna upplýsingatæknimála, eða samtals 30 m.kr. Var þá 
stefnt að samstarfi við Fiskistofu um viðhald og þróun á hugbúnaði, ekki aðeins vegna verkefna 
Búnaðarstofu, heldur einnig vegna sérkerfa stofnunarinnar vegna leyfis- og landbúnaðarmála, eins og 
fram kemur í fjárlagakerfi fyrir framangreind ár. Meðal annars var gert ráð fyrir að komið yrði á 
forritunarteymi í málaflokkum Matvælastofnunar í samstarfi við Fiskistofu, en ekki varð af þessu 
samstarfi vegna breytinga á áherslum þar. Þetta setti strik í reikninginn fyrir Matvælastofnun, því gert 
var ráð fyrir tveimur samhentum þróunarteymum, samnýtingu vélbúnaðar og tækifærum til 
samlegðaráhrifa.

Í greinargerð með frumvarpinu er nú gert ráð fyrir að fjármagn sem fylgdi Búnaðarstofu við flutning 
2016 og auk þess framlög til upplýsingatækni árin 2017 og 2018 verði flutt til ráðuneytisins (ANR), þó 
svo öll upplýsingatæknimál stofnunarinnar hafi verið undir í samningum við Fiskistofu. Þetta eru 
upphæðir umfram það sem ætlað er til Búnaðarstofu í samþykktri hugbúnaðaráætlun 
Matvælastofnunar fyrir árið 2019. Verði af þessu eru hugbúnaðarmál Matvælastofnunar komin í 
ákveðna óvissu, því eftir sem áður þarf stofnunin að finna lausnir á málum sem varða uppbyggingu og 
samþættingu tölvukerfa og gagnagrunna. Sem dæmi verður að tryggja að eftirlitsniðurstöður í 
gagnagrunni stofnunarinnar (Ísleyfur) séu aðgengilegar i Afurð, sem Búnaðarstofa fer með. Því er 
vakin athygli á að hluti kostnaðar við þróun á Ísleyfi tengist framkvæmd búvörusamninga, þ.m.t. 
eftirliti með stuðningsgreiðslum vegna gæðastýrðrar sauðfjárframleiðslu, en Búnaðarstofa notar 
niðurstöður úr eftirliti Matvælastofnunar til að meta hvort viðkomandi stuðningshafi uppfylli hluta 
þeirra krafna sem reglugerð nr. 1262/2018 kveður á um. Þá liggur ekki fyrir hver muni bera ábyrgð á 
þróun og rekstri hjarðbóka. Framundan er t.d. kostnaður vegna þróunar á hjarðbókum í svínarækt og 
alifuglum, en hjarðbækur eru gott dæmi um mikilvægi þess að samræma og samþætta tölvukerfi og 
gagnagrunna í landbúnaði.

Lokaorð
Matvælastofnun er þeirrar skoðunar að vel hafi tekist til við framkvæmd búvörusamninga innan 
Búnaðarstofu hennar og því sé álitamál hvað getur áunnist með breyttri skipan mála. Þá er mikilvægt 
að ekki verði horfið frá markmiðum um uppbyggingu og samþættingu tölvukerfa og gagnagrunna, 
auk þeirrar góðu samvinnu sem hefur verið milli starfsmanna innan stofnunarinnar vegna eftirlits sem 
tengist aðbúnaði og velferð búfjár og þar með framkvæmd búvörusamninga. Einnig er horft til þess 
að ekki liggur fyrir hvaða skipan yrði komið á ef ágreiningur verður í framtíðinni um ákvarðanir 
ráðuneytisins við framkvæmd búvörusamninga. Í dag er ferlið ljóst þegar um kærur vegna ákvarðana 
Matvælastofnunar er að ræða.

Verði niðurstaða Alþingis sú að frumvarpið verði samþykkt óbreytt, þá leggur Matvælastofnun 
áherslu á að ráðuneytið endurskoði breytingu á fjárlagaramma stofnunarinnar, eins og henni er lýst í 
kaflanum um áhrif á fjárhag ríkissjóðs í greinargerð frumvarpsins. Endurskoðun þessi taki mið af 
þörfum Matvælastofnunar vegna upplýsingamála, ekki síður en Búnaðarstofu, ef til flutnings kemur. 
Þá þarf að greina og ákveða hver skuli bera ábyrgð á vistun og þróun hjarðbóka í landbúnaði og 
tengingu þeirra við starfsemi Matvælastofnunar. Einnig mætti skoða hvort unnt væri að koma á föstu 
samstarfi milli stofnunarinnar og ráðuneytisins um uppbyggingu, viðhald og þróun gagnagrunna, sem 
og samtengingu þeirra þar sem kostur og þörf er á.

Að lokum bendir stofnunin á láðst hefur að nefna nauðsynlega breytingu á 4. mgr. 37. gr. laga um 
velferð dýra nr. 55/2013. Samkvæmt ákvæðinu er Matvælastofnun heimilt í tengslum við 
vörslusviptingu að fella niður opinberar stuðningsgreiðslur skv. ákvæðum búvörulaga nr. 99/1993 og 
búnaðarlaga nr. 70/1998, vegna dýra sem vörslusvipting tekur til. Stuðningsgreiðslur hefjast að nýju 
eftir að viðkomandi dýr er aftur afhent umráðamanni. Ljóst er miðað við þær breytingar sem 
frumvarpið felur í sér að gera verður þá breytingu á þessu ákvæði að ráðuneytinu verði falið það 
hlutverk að taka ákvörðun um hvort fella eigi niður opinberar stuðningsgreiðslur í þeim tilvikum þar 
sem vörslusvipting fer fram og viðkomandi nýtur opinbers stuðnings með viðkomandi dýrum.

F.h. Matvælastofnunar

Jón Gíslason, forstjóri

Austurvegur 64 n 800 Selfoss n Iceland n Tel + 354 530 4800 n Fax + 354 530 4801 n www.mast.is n mast@mast.is

http://www.mast.is/
mailto:mast@mast.is

